2023ko martxoaren 19a
EH Bildu Nafarroa talde parlamentarioari atxikitako foru parlamentari Javier Arza Porras jaunak 11-24/PES-00105 galdera egin du, idatziz erantzun dakion, honako honi buruz:
· Zeintzuk dira Gizain fundazio publikoan ordainsarien igoera gelditzeko arrazoi politiko, ekonomiko edo juridikoak?
Hona Nafarroako Gobernuko Eskubide Sozialetako, Ekonomia Sozialeko eta Enpleguko kontseilariak horri buruz ematen duen informazioa:
Gizain fundazioko langileen soldata baldintzen hobekuntza helburu legitimoa da eta Departamentuak, gainera, horren alde egiten du. Hain zuzen ere, fundazioko gerenteak negoziazioak egin ditu langileen sindikatu ordezkaritzarekin azken hilabeteotan, eta Departamentuari ordainsari gehikuntzarako zentzuzko proposamena helarazi dio, Administrazioko langileen eta FUNDAPAko langileen artean dagoen arrakala pixkanaka murrizteko, eta enpresa batzordeak adierazi du prest dagoela horren ildotik proposamena onartzeko.
Premisa modura, Enplegatu Publikoaren Oinarrizko Estatutuaren testu bategina onesten duen urriaren 30eko 5/2015 Legegintzako Errege Dekretuaren 21. artikuluan honako hau ezartzen da: “Ordainsarietarako proposatutako igoera, Estatuko Aurrekontu Orokorren Legean langileei ordaintzeko urtean-urtean finkatzen den muga gainditu eta, orokorrean, muga horretatik gorako soldata-masa handitzea badakar, ezin izango da onartu”.
Enplegatu Publikoaren Oinarrizko Estatutu hau Nafarroako Foru Komunitateari aplikatu dakioke, Konstituzioaren 149.1.18 artikuluan eta 1. xedapen gehigarrian eta Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoaren 2. xedapen gehigarrian ezarritakoaren arabera.

Urtero, Estatuko Aurrekontu Orokorren Legeak sektore publikoko langileei ordainsari gehikuntzak onesteko aukera mugatzen du; horien artean fundazio publikoetako langileak ere barne hartzen dira (2023ko Estatuko Aurrekontu Orokorren Legearen 19.Bat.h art.).
Hala, 2023rako Estatuko Aurrekontu Orokorrei buruzko abenduaren 28ko 22/2021 Legearen 19.Bi artikuluak —langileentzako aplikagarria, horren Lau.1 apartatuan ezarritakoaren arabera— langile horien ordainsariek 2023an izan zezaketen gehikuntza orokorra ezarri zuen; zati finko bat eta zati aldakor bat ezarri zen (BPGaren eta KPIaren bilakaerarekin lotutakoa).
Gehikuntza hori, bestalde, Espainiako Gobernuak, CCOOk eta UGTk 2022ko urrian sinatutako “XXI. menderako Administrazio baterako esparru akordioan” onartutako konpromisoen ondorio da; akordio horretan % 9,5erainoko soldata igoera bat jasotzen da 2022-2024 aldirako, zati finkoaren eta aldagarriaren artean (% 3,5 2022an, % 3,5 2023an eta % 2,5 2024an). Hortaz, aurreikus daiteke 2024ko Estatuko Aurrekontu Orokorren Legeak, edo lege maila duen beste arau batek, urte horretarako % 2ko gehikuntza bat jasotzea, gehienez % 2,5era hedatu daitekeena aipaturiko esparru akordioan hitzartutako aldagaia beteko balitz (2022-2024 urteetako Kontsumoko Prezioen Indize Harmonizatuaren aldagaiaren baturak aldi horietan pilatutako ordainsari gehikuntza finkoa gainditzea —% 8—).
Adierazi beharra dago Estatuko Aurrekontu Orokorren Legearen aipaturiko 19. artikuluak oinarrizko izaera duela, izan ere, hamaikagarren apartatuak honako hau ezartzen du beren-beregi: “artikulu honek oinarrizko izaera dute eta Konstituzioko 149.1.13.a eta 156.1 artikuluen babesean ematen da”; hortaz, autonomia erkidegoek nahitaez bete behar dute. Ordainsari gehikuntzei dagokienez, muga horiek oinarrizkoak direla bermatu du Konstituzio Auzitegiak. Izan ere, haren doktrinaren arabera, langileen gastuei eusteko neurriak Espainiako Konstituzioaren 149.1.13 artikuluko jarduera ekonomikoaren plangintza orokorraren oinarriei eta koordinazioen eskumenen esparruan kokatzen dira (besteak beste, Konstituzio Auzitegiaren 94/2015 Epaia, 2015eko maiatzaren 14koa).
Ordainsariak muga horretatik gora gehitzeko debeku hori indartuz, aipatutako 19. artikuluaren Zortzi apartatuan honako hau ezartzen da: "Artikulu honetan finkatutakoak baino ordainsari gehikuntza handiagoak dakartzaten akordio, hitzarmen edo itunek dagokion egokitzapena izan beharko dute, eta horren aurka doazen klausulak aplikaezin bihurtuko dira".
Sektore publikoko langileen ordainsariak aipatutako apartatuetan ezarritako mugetatik harago gehitzeko aukera bakarra aipatutako 19. artikuluaren Zazpi apartatuan dago (agindu hori urtero sartzen da Estatuko Aurrekontu Orokorren Legean, eta, aurreikuspenen arabera, 2024ko Estatuko Aurrekontu Orokorren Legean sartuko da); horren arabera: “Aurreko paragrafoetan xedatutakoak ez die kalterik egingo ordainsarien egokitzapenei; egokitzapenok ezinbestekoak baldin badira lanpostuen edukiagatik, programa bakoitzari esleitutako langile kopurua aldatzeagatik edo programarako finkatutako helburuen lorpen mailagatik”. Hala ere, Nafarroako Gobernuko Kontu Hartzailetza Nagusiko Zuzendaritza Nagusiari kontsulta egin ondoren, hark baieztatu du Gizain Fundazioko langileen kasuan ezin dela adostu sektore publikoko langileentzat ezarritako gehikuntza orokorra baino handiagoa izatea.
Beraz, azaldutakoaren arabera, eta Kontu Hartzailetza Nagusiaren jarraibideekin bat etorriz, GIZAIN fundazioko langileen ordainsariek 2024an izan lezaketen gehieneko gehikuntza Estatuak sektore publiko osorako duena izanen da, % 2 finkoa, aurreikuspenen arabera, eta % 2,5era gehitu ahal izanen da lehen deskribatutako aldagaia betez gero.
Hori guztia jakinarazten dizut, Nafarroako Parlamentuko Erregelamenduaren 215. artikulua betez.

